
 جګړه، لیکوال او رسالت 
 
 

 .په دې لیکنه کې د هنر رسالت او په جګړه ځپلو ملکونو کې د لیکوالو امتیازات، دندې او مجبوریتونه راسپړو
 هنر رسالت منلای شي؟

نریو اوږو د مسوولیت او رسالت دروند پیټی نه شو بارولای. د دې نظریې ډېر ځله دا خبره اورو چې د هنر پر  
پلویان وایي، هنر باید یوازې خالص هنر وي، او که خدمت کوي باید یوازې د ښکلا او د خوند د رب النوع چوپړ  

لوژۍ خدمت ته وکړي، نه د بل څه. په ځینو حالاتو کې د دوی نظر سم راخېژي، مثلاً کله چې هنر د سیاست او ایډیا
ګومارل شوی، وینو چې هلته یې خپل اصالت بایللی دی او وچ تبلیغ یا شعار ځنې جوړ شوی دی. دغه بېلګې د شرقي  
ادبیاتو په مذهبي شعرونو او د مارکسیستي ایډیالوژۍ د ځینو پلویانو په اثارو کې لیدلی شو. د افغانستان په کلاسیکه 

ې ویلې دي. د دوی نور شعرونه چې د دوی د زړونو اواز و او وجدان یې  شاعرۍ ځینو شاعرانو د پاچاهانو مدح
قانع کړی و، تر اوسه پر خلکو ګران دي؛ خو هغه شعرونه چې د پاچاهانو په ستایلو کې ویل شوي وو او طبعاً  

 .شاعرانو به دا خبرې د زړه له تله نه وې کړې، د خلکو زړونه خپل نه کړای شول
د مرګ او ژوند مسأله رامنځته کېږي، بیا هم هنر باید یوازې د خوند او ښکلا د غریزو   خو کله چې د جګړې یعنې

د ارضا کولو کار وکړي؟ ښکلا هغه مهال کمال ته رسېږي چې احساس، عقل او وجدان درې واړه قانع کړي؛ نو که 
رسره راضي نه شي،  لیکوال داسې څه ولیکي چې هنري ارزښت ولري، چې ښکلا په کې شته وي؛ خو د ده وجدان و

 .داسې اثر به د لوستونکي وجدان هم ارضا نه کړي او دغه ښکلا به نیمګړې ښکلا وي
لیکوال حساس بني ادم دی، د لیکوال او شاعر عواطف او احساسات د نورو په پرتله ژر اغېزمن کېږي او په اسانۍ 

یداً متاثر کوي.« لیکوال ممکن په بم  سره تحریک کېږي. غني خان وایي: »شاعر څرمن نه لري او هر څه هغه شد
د الوځول شوي مړي ټوټو ته، چې د ونو په څانګو کې د قصابۍ په چنګکونو د مال د غوښې په شان راځړېدلې وي  
یا پر سړک د بې ارزښته شیانو په شان پرتې وي، تر نورو ډېر وژاړي. دغه صحنې کېدای شي د نورو خلکو ژر  

ه وخته وځوروي. بل څوک ممکن ماسپښین همداسې کرغېړنه صحنه ووینې او ماښام  هېرې شي خو لیکوال به تر ډېر 
په ډوډۍ کې غوښه وخوري خو لیکوال چې له دې حالت سره مخ شي، ممکن په هره غوښه کې د هماغه مړي د  

ن د قتلولو  غوښو ټوټې وویني او د غوښې په لیدو یې زړه وبوږنېږي. با وجدانه لیکوال نه شي کولای، هلته چې د انسا
 .پېښې واقع کېږي، په خوند پسې وګرځي او د خالصې ښکلا په لټه کې شي

په عین حال کې لیکوال او شاعر د بلاغت په وسیله د خلکو پر احساساتو اغېز ښندلی شي. مورخ پېښو ته د سیاسي  
ال د پېښو عاطفي اړخ  اهمیت له نظره ګوري او هڅه کوي له خپلې سیلقې سره سم یې تعبیر او ثبت کاندي خو لیکو

رابرسېره کوي. مورخ ممکن د احصایې له راټولولو سره دلچسپي ولري چې په کومه پېښه کې څو تنه ووژل شول  
 او څو کسان ټپیان شول خو

شاعر او لیکوال مو د قرباني له حاله خبروي، د هغه ناکامې هیلې او نیمګړي ارمانونه راته ښیي. مورخ راته وایي 
م لوری ګټونکی شو او کوم ځای یې فتح کړ خو لیکوال راته د جګړې د قربانیانو د میندو اوښکې چې د جګړې کو

راښیي، د دوی د مېرمنو سوې ساندې راباندې اوري، د یتیمانو فریادونه یې زموږ تر غوږونو رارسوي چې »پلاره،  
س راویښ کړي او د نورو د غم  پلاره« نارې وهي. لیکوال دغه توان لري چې زموږ تخیل راوپاروي، زموږ احسا

 :او درد د درک کولو وړتیا راوبخښي. لیکوال دغه کمال لري چې د بل پر مرګ مو وژړوي. درویش درانی وایي
 

 بېلتانه دې د هر چا په غم شریک کړم
 یار د بل درومي او زه ورپسې ژاړم

د ماین په چاودنه کې له لاسه  هغه مخاطب ته به دې څنګه ښکلي تصویرونه وړاندې کوې چې خپلې سترګې یې  
ورکړې دي. که مخاطب دې داسې کس وي چې په کور کې یې میزاییل لګېدلی او د میزاییل د چاودنې درزا د هغه  
د غوږونو پردې شلولې وي، ته به څنګه ښکلې نغمه ورواوروې. ته به نګه ښکلی هنري اثر ولیکې خو ستا لوستونکی  

 .یسيبه لاس نه لري چې کتاب په کې ون
هنر د ژوند یو ارزښت دی خو ژوند په خپله تر ټولو لوی ارزښت دی. زه فکر کوم په داسې حالاتو کې هنر رسالت 
منلی شي خو د تبلیغ او شعار کچې ته نه شي راټیټېدای. په تبلیغ کې غرض وي، د یوه اړخ پلوی په کې وي، تبلیغ د  

یوه لوري ته ژوند غواړي او بل لوري ته مرګ خو هنر له قتل او  یوې خوا آبادي او د بلې بربادي غواړي، تبلیغ  
 :قتال سره نه دی جوړ، هنر د ټولو لپاره ژوند غواړي. سید شاه سعود وایي

 
 مخامخ راته قاتل د سر ولاړ دی

 خو انسان دی پرې ګوزار کولای نه شم
 

 په جګړه ځپلو ملکونو کې د لیکوالو امتیاز څه دی؟
 

په لوستونکو باندې په اسانه اثر نه شي ښندلی، داسې کیسې له لوستونکو ژر هېرېږي. په عادي د عادي پېښو بیان  
پېښو کې د تلوسې رامنځته کول هم ګران کار دی. د نورو ټولنو لیکوال به دا هرڅه د تخیل په مټ رامنځته کوي خو  

ډکې مختلفې سوژې په آسانۍ سره  هغه لیکوال چې په وطن کې یې جګړه روانه وي، جدي، بوږنونکې او له تلوسې  
 .موندلای شي

د جدي موضوعاتو کیسې پر لوستونکو باندې غبرګ اثر پرې باسي. کله چې لوستونکی هغه څه په کیسه کې لولي  
چې دی یې هم کړولی دی، خپلې خاطرې ورپه زړه کېږي. طبیعي ده چې دغه خاطرې ترخې دي خو لکه څوک چې  

ه شریکوي او له دې سره یې زړه یو څه سکون مومي، دلته هم لوستونکی په ذهني خپلې ستونزې له یوه ملګري سر
لحاظ ممکن یو څه کرار شي. له بلې خوا لوستونکی ویني چې دی یوازینی کس نه دی چې د جګړې له ستونزو سره  

 مخ دی بلکې ډېر نور کسان هم د ده په شان 
یوازې وي او کله چې نور هم په بدبختۍ کې ورسره   له جګړې ځورېږي. لویه بدبختي هغه ده چې انسان په کې

شریک وي، بیا نو د بدمرغیو زغمل ورته سوکه شي. لوستونکي هغه اثار غواړي چې د خوند تر څنګ ورته روحي 
سکون هم وبخښي نو د جنګ ځپلو ټولنو د لیکوال بل امتیاز دا دی چې لوستونکی یې د ده اثارو ته اړتیا لري یعنې 

 .سره لوستونکی موندلی شي دی په اسانۍ
په بې ثباته ملکونو کې جنایي پېښې، غلا، اختطاف، تیری، قتل او نورې پېښې ډېرې وي. که لیکوال وغواړي پولیسي  

 .کیسې ولیکې، له دغو پېښو څخه الهام اخیستی شي
ي له غیرعادي  په عادي ژوندانه کې هر څه نارمل وي او سړی دا قیاس نه شي کولای چې که د داسې ټولنو وګړ

حالت سره مخ شي، څه ډول غبرګون به وښیي خو د جنګ غوندې په بحراني او کړکېچنو حالاتو کې انسان له ګڼو  
او   فقر  له لاسه ورکول،  د خپلو عزیزانو  او سختو رواني فشارونو سره مخ کېږي. مهاجرت،  او مختلفو ستونزو 

تې کېدل، د شاقه کارونه کول، او ډېرې نورې ستونزې هغه خواري، بې کوره کېدل، له تعلیمه د چا د اولادونو پا
شیان دي چې د دې وګړو ژوند په کې خلاصه کېږي. لیکوال د دغو مختلفو غیرعادي حالاتو پر وړاندې د انسان  

 .غبرګون پخپله ویني. دا له لیکوال سره په کرکټر کښنه کې مرسته کوي
په پرتله متفاوته وي. سترګور لیکوال د وګړو سایکولوژي کشفولی   د بحراني ټولنې د وګړو سایکولوژي د عادي خلکو

شي. څرنګه یو انسان د داړونکو ځناورو په شان ظالم کېږي؟ څنګه یو څوک د خپلو همنوعانو له قتل او شکنجه کولو  
په عادي    څخه خوند اخلي؟ څرنګه یو انسان د وینې له لیدلو سره روږدی کېږي او د چا د زنکدن د صحنې لیدل ورته

چاره بدلېږي؟ مظلوم انسان چې هر ډول ظلم او جنایت زغمي، د صحنې بل لوری دی. داسې مظلوم چې وسلوال هم  
او مخالفو   بیایي خو دی هېڅ کولای نه شي. د داسې متضادو  له ځانه سره  لور  چای ډوډۍ ځنې غواړي، هم یې 

کې جدي ټکرونه رامنځته کړي چې د دې ټکرونو  کرکټرونو لیدل، له لیکوال سره مرسته کوي چې په خپلو کیسو  
 .نتیجه کلکه غوټه وي

د کیسو د پای په اړه ویل کېږي چې ښه پای هغه دی چې هم ناببره وي، هم منطقي او هم لوستونکي ته فکر ورپیدا  
  کړي چې دا نو څه وشول. څنګه چې د جنګ ځپلو ټولنو وګړي له غیرعادي حالاتو سره مخ وي، هماغسې د پېښو 

پر وړاندې د دوی غبرګونونه ناببره، متفاوت او غیرعادي وي. که لیکوال دغو پېښو ته ځیر وي، د خپلو کیسو د پای  
لپاره مناسبې لارې موندلای شي. له بلې خوا، دغه کیسې معمولاً غمجنې پایلې لري او اتل په کې ناکامېږي چې دا د 

٪ کامیابې تراژیدۍ  99.9لیکونکی موټي لرنر وایي چې د دنیا  تراژیدي ادبیاتو اصلي ځانګړنه ده. کامیاب ډرامه  
داسې پای لري چې اتل په کې مقصد ته نه رسېږي. داسې اثار لوستونکي او لیدونکي ژړوي خو په عین حال کې  

دوی ته روحي قوت هم وربخښي. لوستونکی له داسې اثارو دا پیغام اخلي چې که اتل په دې مبارزه کې ناکامه شو، 
 .ه کامیابېږمزه ب

په جنګي شرایطو کې هم د لیکوال، هم د سیاستوالو او هم د نورو وګړو ژوند ډېرې لوړې ژورې لري او که ولیکل 
شي، د یوه ښه ناول په شان به له تلوسې ډک وي نو د غیرتخیلي ژانرونو لکه بیوګرافي، خاطرې او اټوبیوګرافي د 

کېدای شي. څنګه چې په داسې حالاتو کې معمولاً ګڼ واقعیتونه د خلکو له سترګو ترلاسه    لیکلو لپاره هم زیات مواد
پټ پاتې کېږي نو خلک د چارواکو، سیاستوالو او په پېښو کې د دخیلو کسانو د خاطرو او ژوندلیکونو لوستلو سره 

 .زیاته دلچسپي احساسوي
 

 په جنګ ځپلو ټولنو کې د لیکوال دندې او مجبوریتونه څه دي؟ 
 

د افغانستان په تېرو دېرش کلنو جګړو کې هر جهادي تنظیم خپله فرهنګي څانګه درلوده چې ګڼ شمېر لیکوال او 
شاعران په کې راټول وو. دوی د ډاکتر نجیب د حکومت تر راپرځېدو پورې، په خپلو اثارو او لیکنو کې د جهاد 

ویلې. په مقابل لوري کې د کمونیست پلوي حکومت    تبلیغ کاوه او ورسره یې د خپل تنظیم او د خپل مشر مدحې به یې 
تر چتر لاندې دېره لیکوالو او شاعرانو هم د مارکسیزم لینیزم او د دولت په ګټه تبلیغات کول. په دواړو خواوو کې 

 .هنر د ابتذال تر کچې لوېدلی و او شعر په شعار بدل شوی و
باید له خپلو لوستونکو سره خواخوږي ولري، باید هغه    لیکوالو په دې وخت کې دا خبره هېره کړې وه چې لیکوال

څه ورته ولیکي چې د خوند تر څنګ ګټه هم ولري. لیکوال باید خپل ځان، خپل هنر او خپلې ټولنې ته ژمن وي خو 
په دې پړاو کې زموږ لیکوالو درې واړه ژمنې هېرې کړې وې. له ځان سره ژمنتیا یې په دې له منځه تللې وه چې  

ه د داسې شیانو په لیکلو مجبورېدل چې دوی یې د زړه له تله نه منل. د افغانستان په معاصرو ادبیاتو کې ځینې ډېر ځل
داسې لنډې کیسې لیکل شوې دي چې کټ مټ واقعي پېښې یې راخیستې دي او د تخیل برخه په کې خورا کمه یا هېڅ 

ل یې له هنر سره ژمنتیا نه ده پاللې. له ټولنې سره  ده. د دغو اثارو ډېره برخه هنري ارزښت نه لري ځکه چې لیکوا
ژمن لیکوال د خپلې ټولنې خیر غواړي خو دغو لیکوالو داسې څه لیکل چې خلک یې لا نورو مرګونو او تباهیو ته 

 .هڅول
 د ډاکتر نجیب د حکومت له راپرځېدو سره یو مثبت او یو منفي حرکت پیل شو. له یوې خوا د دواړو لوریو لیکوالو
او شاعرانو سره ګډې آزادې ادبي ټولنې جوړې کړې، لکه افغان ادبي بهیر، رشاد کره کتنه، بېنوا فرهنګي ټولنه او  
نورې. دوی دې نتیجې ته ورسېدل چې هنر ته به ژمن پاتې شي او له سیاسي مخالفتونو به تېرېږي. همدا وو چې په  

 .دا لړۍ لا روانه ده  دې دوره کې ګڼ شمېر ارزښتمن ادبي اثار وپنځول شول او
له بلې خوا په دې دوره کې ځینې دولت پلوي لیکوال هغو تنظیمونو سره یوځای شول چې قومي او مذهبي بنیادونه  
یې لرل. دوی یو ځل بیا خپل رسالتونه او ژمنې هېرې کړې او د خپلو ویناوو او اثارو په وسیله یې د داخلي جګړو 

 .عصب زړي د خلکو په ذهنونو کې وکرل او ویې پاللاور ته پکی وواهه او ورسره یې د ت
دغو تجربو ته په کتو سره، دې نتیجې ته رسېدلای شو چې د جګړې ځپلو هېوادونو لیکوال خورا ستره انساني دنده 
لري او هغه ژوند ته خدمت دی. لیکوال کولای شي د هنر په مټ د خلکو په زړونو کې مینه او همدردي راوپاروي،  

مرغۍ ورته په ډاګه کړي، د دوی احساس راویښ کړي، د تعصب، کرکې او غچ اخیستنې اور په کې مړ  د جګړې بد
 :کړي. هماغسې چې درویش درانی وایي

 
 لمن مې ډکه ده له کاڼو خو څوک نه پرې ولم

 په عادتونو کې دا یو عادت د غره لرمه
 

منلی شي خو دغه اخلاقي رسالت باید د هنر له کمالونو زما په نظر هنر او ادبیات په جنګ ځپلو ملکونو کې رسالت 
سره مل وي، نه دا چې د وچ نصیحت او شعار بڼه غوره کړي. د جنګ ځپلو هېوادونو لیکوال دغه امتیاز لري چې  
د خپلو کیسو لپاره متنوع، جدي او اغېزناکې موضوع ګانې موندلای شي، همدارنګه د غیرتخیلي ژانرونو لپاره هم د  

ګانو پرېماني وي. پر دې سربېره لیکوال د کرکټرکښنې او د کرکټرونو د نفسیاتو د بیانولو لپاره له خپلې    موضوع
ټولنې الهام اخیستی شي. د داسې ټولنو لیکوال باید داسې اثار راوپنځوي چې د خوند تر څنګ ګټه هم ولري. دوی  

ګرځوي او پر ځای یې د مینې، سوله ییز ژوند، کولای شي خپل لوستونکي له قتل و قتال، تعصب او کرکې څخه راو
 .د نورو د زغملو او انسان ته د درناوي احساس ورته تلقین کړي

